
Боныхъёд Gismeteo-йы бёрёггёнёнтём гёсгё, 13 декабры уардзён. Уёлдёфы тем-
пературё – уазалы 2 градусёй – хъармы 7 градусы онг. 

Боны дёргъ — 09,02 Хурыскаст — 07,24
Хурныгуылд — 16,26

Валютёйы аргъ Доллар — 79,97
Евро — 92,09 12 +

Дзырды фарн
Ёвзонгдзинад цин кёнын 

уарзы.

 Адёмон газет

«Рёстдзинад» – 2026 азы 
фыццаг ёмбисён

Йё тёмёны бацыд 2026 
азы фыццаг ёмбисён га-
зеттё ёмё журналтё ра-
фыссыны кампани. Иннё 
хёттытау ныр дёр та 
«Рёстдзинад»-ы иузёр-
дион кёсджытё рафысдзыс-
ты сё уарзон газет.

«Уёрёсейы пост»-ы цёгат-
ирыстойнаг хайады куыд фе-
хъусын кодтой, афтёмёй 
2026 азы фыццаг ёмбисён 
газет «Рёстдзинад» рафыс-
сыны аргъ у 1448 сомы 
ёмё 46 капеччы. Уыимё, 
льготон къордтём чи хауы, 

уыцы адёмён та – 1180 сомы ёмё 74 капеччы.
Нё зынаргъ газеткёсджытё! Ирыстоны истори, ирон адёмы 

ёгъдёуттё, мадёлон ёвзаг, ирон фысджытё ёмё нывгёнджы-
ты уацмыстё зонын уё кёд фёнды ёмё, нё рёзгё фёлтёр сё 
мадёлон ёвзаг уарзой ёмё йё ахуыр кёной, уымё кёд бёллут, 
уёд, уё хорзёхёй, рафыссут «Рёстдзинад». Ёмё газет ёхсёз 
мёйы дёргъы алы хёдзармё дёр хёсдзён ног хабёрттё, зонгё 
уё кёндзён, Ирыстон ёмё Уёрёсейы царды цы ивддзинёдтё 
цёуы, уыдонимё, дзурдзён уын нё ивгъуыды, нё абон ёмё нё 
сомбоны тыххёй.
Алы ирон хёдзарён дёр – газет «Рёстдзинад»!

РЕДАКЦИ

 Национ проекттё  

Социалон кусёндётты 
бындурон цалцёджы 

пълантё
2026 азы ахуырадон-хъомыладон кусёндётты бын-

дурон цалцёджы пълантём хаст ёрцыдысты 6 рёв-
дауёндоны. Уый тыххёй йё телеграм-каналы фехъ-
усын кодта РЦИ-Аланийы Сёргълёууёг Сергей 
МЕНЯЙЛО. 
Зындгонд куыд у, аф-

тёмёй ныр цалдёр азы 
ёххёстгонд цёуы иумё-
йагахуырадон скъолаты 
бындурон цалцёджы фе-
дералон программё. Уый 
фёлгёты Цёгат Ирыстоны 
дёр сцалцёг кодтой (ёмё 
ныр дёр кёнынц уыцы куы-
стытё) дёсгай скъолатё.
Уыимё, Уёрёсейы Пре-

зидент Владимир Путины 
уынаффёйё 2025 азёй 
фёстёмё амынд програм-
мё аххёсдзён астёуккаг 
профессион ахуырады ку-
сёндёттё (колледжтё, 
техникумтё ёмё афтё 
дарддёр) ёмё рёвдауён-
дёттыл дёр. 
Уыцы ёууёл зёрдыл дар-

гёйё, республикон про-
филон ведомствётё ра-
гагъоммё бацёттё кодтой 
амынд социалон кусёндёт-
ты бындурон рацарёзтён 
хъёугё проектон-сметон 
документаци, ёмё ныр 
уыцы объектты цалцёгмё 
бавналдзысты фидён азы. 
Ахём пълантём бахастой 
6 рёвдауёндоны бындурон 
цалцёг дёр. «Уыцы кусён-
дётты рацарёзт ёххёст-
гонд ёрцёудзён национ 
проект «Бинонтё»-йы фёл-
гёты. Уымёй уёлдай, 2026 
азы республикёйы адард-
дёр уыдзён 2 ног рёвда-
уёндоны (алкёцыйы дёр 
дзы уыдзён фёйнё 120 бы-

наты) арёзтад дёр», – ба-
фиппайдта Цёгат Ирыстоны 
разамонёг.
Сергей Меняйлойы хъу-

сынгёнинагмё гёсгё, бын-
дурон цалцёджы пълантё 
аххёсдзысты бирё ёндёр 
социалон кусёндёттыл 
дёр. Уыдоны нёмёцы – 
Ёрыдон ёмё Мёздёджы 
чиныгдёттё, Октябрыхъё-
уы Культурёйы галуан ёмё 
ёндёр ахсджиаг объекттё.

«Федералон центры рё-
дау ёххуысы фёрцы ма-

хён хорз фадёттё ис 
ахуырадон -хъомыладон 
ёмё рухстауён кусёндёт-
ты рацарёзтён, стёй уыцы 
объекттё хъёугё хёдзары 
дзаума ёмё кусёнгёрзтёй 

ифтонг кёнынён. Уый фёр-
цы, кёй зёгъын ёй хъёуы, 
республикёйы рёзгё фёл-
тёрён хуыздёр гёнёнтё 
ис ахуырадён дёр, стёй 
алыхуызон рухстауён-хи-
ирхёфсён секцитё ёмё 
кружокты архайынён дёр», 
- фёбёрёг кодта Сергей 
Меняйло.

Дмитрий АСТАХОВ

 Фёндаггон хёдзарад  

Хёрзхъёддзинад раиртасынён
Афёдзы дёргъы Цёгат Ирыстоны цы ног фён-

дёгтё сарёзтой, кёнё сцалцёг кодтой, уыдоны 
хёрзхъёддзинад ацы бонты бёрёг кёнынц сёр-
магонд мёскуыйаг компанийы специалисттё. Уый 
тыххёй фехъусын кодта РЦИ-Аланийы Фёндаг-
гон хёдзарады комитеты 
пресс-службё.
Комитеты минёвары 

ныхасмё гёсгё, ахём 
цёстдарён куыст баххёст 
кёныны тыххёй бадзырд 
бафыстёуыд экспертон 
организаци – ёнёххёст 
бёрнондзинады ёхсёнад 
«ДВ-Инжиниринг»-имё. 
Техникон хёслёвёрды 

куыд загъд ис, афтёмёй 
мёскуыйаг специалисттё 
бёстон раиртасдзысты ног 
цалцёггонд, кёнё арёзт 
регионалон ёмё ёндёр 
нысаниуёджы фёндёг-
ты технологон ёнаипдзи-
над. Цёстдарён архайд 
цёудзён ахём фёндёг-
тыл: «Дзёуджыхъёу – 
Ёрыдон – Цыкола – Лескен 
2», «Хурыхъёу – Малгобек 
– Мёздёг», «Мёздёг – 
Чермен – Дзёуджыхъёу», 
«Дигора – Дур-Дур – Сырх 
Дыгур», стёй ёндёр ин-
фраструктурон объекттыл. 

Уыдоны нымёцы – курорт 
«Мамысон»-мё бацё-
уён фёндаг дёр. Ёппёт 
уыцы фёндаггон объектты 
дёргъ у 50 километрёй 
фылдёр.
Инспекцион къорд сёр-

магонд ёргом аздахдзён, 
ног цалцёггонд фёндёг-
тыл цы хидтё ис, уыдо-
ны техникон уавёрмё. 
Сё архайды сын ёххуыс 
уыдзён, нырыккон техно-
логон кусёнгёрзтёй иф-

тонг чи у, ахём цёугё ла-
боратори. 

«Экспертон къорды 
куысты бёрёггёнён-
ты бындурыл хатдзёгтё 
скёндзыстём, подрядон 
организациты архайд цас 
ёнаипп у, уымён. Уыимё, 
мёскуыйаг компанийы 
минёвёрттё фёндаггон 
куыстыты хъуагдзинёд-
тё куы раиртасой, уёд 
сё подрядчиктё сёхи 
хардзёй цыбыр рёс-
тёгмё хъуамё аиуварс 
кёной. Компани «ДВ-
Инжиниринг»-ы минё-
вёрттё республикёйы 
кусдзысты 25 декабрмё», 
– кёронбёттёны загъта 
комитеты минёвар.
Ёмё ма ахём ны-

мёцтё. 2025 азы Цёгат 
Ирыстоны фёндёгты 
арёзтад ёмё цалцёд-
жы куыстытё ёххёстгонд 
ёрцыдысты 14 объектыл. 
Ахём архайдён фадёттё 
ис национ проект «Инфра-
структурё – цардён»-ы 
фёлгёты.

КАЛМАНТЫ Аслан

 Къамисы ёмбырдёй  

Ёнёнхъёлёджы уавёртё 
ёмё зынгсирвёзтытёй 
ёдасдзинады мадзёлттё

РЦИ-Аланийы Сёргълёууёг Сергей 
МЕНЯЙЛОЙЫ разамындёй уыд Ёнёнхъёлёджы 
уавёртё ма ’руадзыны, алыхуызон фыдбылызты 
фёстиуджытё иуварс кёнын ёмё зынгсирвёзты-
тёй ёдасдзинады мадзёлттё аразыны фарстаты 
фёдыл республикон къамисы ёмбырд.
Ёмбырды архайджытё 

цы фарстатыл ёрдзырд-
той, уыдонёй сёйрагдёр 
уыдысты, зымёджы уа-
вёрты архайгёйё, тури-
стон ёмё фёндаггон ин-
фраструктурёйы объектты 
нывыл куыстён хъёугё 
фадёттё аразын, ногазон 
бёрёгбёттё ёмё уыдо-
ны размё дзыллон бынёт-
ты зынгсирвёзтытё ёмё 
ёндёр ёнёнхъёлёд-
жы цаутё ма ’руадзыны 
мадзёлттё.
Профилон ведомствёты 

хъусынгёнинагмё гёс-
гё, Арвыкомы фёнда-
гён, ёмткёй райсгёйё, 
зёйтё рацёуынёй тёс-
саг нёу. Фёлё зымёгон 
боныхъёд ёвзёрырдём 
куы фёивы (арёхдёр 
Гуырдзыстоны ’рдыгёй), 
уёд фёндаджы куыст иу-
цасдёр фёкъуыхцы вёй-
йы, цёстдарёг службё-
тё та архайын райдайынц 
сёрмагонд регламенты 
бындурыл.
УФ-йы Ёнёнхъёлё-

джы уавёрты министрады 

цёгатирыстойнаг управ-
ленийы бёрёггёнёнтём 
гёсгё, амынд фёндагыл 
Дзёуджыхъёуёй Уёл-
лаг Ларсы онг сарёзтой, 
бёлццон адём бахъуа-
джы сахат сёхи кём 
батавой, ахём 16 бын-
дурон бынаты, уёззау 
транспортён дёр дзы ис 
рёстёгмё ёрлёууён-
тё (сё иумёйаг фёзуат 
у 1150 хёдтулгёйы фаг). 
Ёппёт уыцы фарстатыл 
ёнгом ёмархайд кёнынц 
Цёгат Ирыстон ёмё 
Гуырдзыстоны ёмарён 
службёты специалисттё.
Транскамы кой кён-

гёйё, Ёнёнхъёлёджы 
уавёрты министрады ми-
нёвар куыд фёбёрёг 
кодта, афтёмёй 2024 азы 
ноябрёй 2025 азы апрелы 

онг фёндагыл рацыд 45 
митзёйы. Зёйтё рацёуы-
нёй тёссаг уаццаг у 28 ки-
лометры бёрц – Буронёй 
Ручъы тъунелы Цёгатаг 
порталы онг.
Сергей Меняйло цёст-

дарёг ведомствёты ми-
нёвёрттён бахёс код-
та, цёмёй иудадзыгон 
бёстон цёстдард уа, зёй-
тё рацёуынёй тёссаг 
кём у, уыцы бынёттём. 

– Фёстаг азты бёрёг-
гёнёнтё ёмё абоны сёв-
зёргё уавёр хынцгёйё, 
раиртасут, нывыл фёндаг-
гон змёлды ёдасдзина-
дён зёйтё рацёуынёй 
уёлдай тёссагдёр кём 
у, уыцы бынёттё. Тых-
джын митуарды рёстёг 
кёмдёрты, ёвёццёгён, 
бахъёудзён зёйтё сёр-

магонд фёрёзты фёрцы 
рацёуын кёнын дёр, цё-
мёй бёлццётты ёдас-
дзинад зёрдёхсайгё ма 
уа. Сёрмагонд службё-
тёй курёг дён, цёмёй 
ёппёт уыцы ёууёлтём 
бёстон цёстдард уа, - ба-
цамыдта Цёгат Ирыстоны 
Сёргълёууёг.
Къамисы уёнгтё 

ёркастысты боны фёт-
кы иннё фарстатём дёр, 
бёлвырд уынаффётё ра-
хастой ёмё амынддзи-
нёдтё раттой бёрнон 
ведомствёты разамон-
джытён.

РЦИ-Аланийы 
Сёргълёууёг

ёмё Хицауады 
пресс-службё

 Туризм 

Сёйрагдёр домён – лыжётыл бырён 
фёндёгты техникон ёнаипдзинад

Зымёгон фёлладуадзён рёстёджы райдайёны 
агъоммё эксперттё бёрёг кёнынц Цёгат Ирысто-
ны хёххон курортты лыжётыл бырён фёндёгты 
техникон уавёр.
Уый тыххёй фехъусын 

кодта РЦИ-Аланийы Эко-
номикон рёзты министра-
ды пресс-службё. 
Министрады минёвар 

куыд радзырдта, афтёмёй 
уал абоны онг специалист-
тё раиртёстой туристон 
базё «Порог неба»-йы 
(ёрбынёттон Дыгургомы) 
лыжётыл бырён трас-
сёйы уавёр. Цёстдарёг 
къорды минёвёртты хат-
дзёгмё гёсгё, фёллад-
уадзён тёлмы лыжётыл 
бырён фёндаг дзуапп 
дётты техникон домён-
тён.
Ахём куыст эксперттё 

ныртёккё кёнынц Ма-
мысоны комы дёр. Куыд 
нысангонд цёуы, афтё-
мёй хёстёгдёр рёстёг 
зымёгон фёлладуадзён 
сезон хъуамё байгом уа 
курорт «Мамысон»-ы дёр. 
Уыимё, уыцы ран лыжё-
тыл бырён фёндёгтё 
уыдзён цалдёр – «хуы-
мётёгёй» райдай ёмё 
«вазыгджын, карз» трас-
сётёй фёу. Уыцы ёууёл 
хынцгёйё, цёстдарёг 
къордён комы фылдёр 
куыст ис.
Экономикон рёзты ми-

нистрады куыд фёбёрёг 
кодтой, афтёмёй цёст-
дарёг архайд ис сертифи-
каци ёмё экспертизёйы 
сёрмагонд центр «Омск-

Тест»-ы минёвёртты бёр-
ны.

«Цъёйгомы кой куы кё-
нон, уёд уыцы бынаты лы-
жётыл бырён трассёйы 
хицёуттён дёр фехъусын 
кодтам, сё бёрны уёвёг 
объектён техникон раир-

тёст саразын кёй хъёуы, 
уый. Бамбарын сын код-
там, ахём классификаци 
арёзт куы не ’рцёуа, уёд 

лыжётыл бырён трассё-
йён закъоны бындурыл ку-
сыны фадат нё уыдзён. 
Нё зёрдё дарём, хёххон 
лыжётыл бырён респуб-
ликёйы ёппёт фёндёг-
тыл дёр классификацийы 

мадзёлттё афойнадыл 
ёххёстгонд кёй ёрцёу-
дзысты ёмё уыцы объект-

тё нормативон домёнты 
аккаг кёй разындзысты, 
ууыл», – йё хатдзёджы 
фёбёрёг кодта туризмы 
къабазы уавёрмё цёст-
дарды хайады хицау Цё-
болты Алыксандр.

Экспертон къорды 
куыст арёзт цёуы цалдёр 
къёпхёнёй. Фыццагдёр, 
бёрёггонд ёрцёуы хъёу-

гё гёххёттыты цёттё-
дзинад, уый фёстё бына-
ты раиртасынц трассёты 
уавёр. Техникон аиппытё 
кёд разыны, уёд бёлвырд 
ёмгъуыд лёвёрд цёуы 
сё аиуварс кёнынён…

КАЛМАНТЫ Аслан

 УФ-йы Хицауады уынаффёйё 

Цёрёнуатон-коммуналон 
инфраструктурёйы 

нывыладён
Цёгат Кавказы феде-

ралон зылды цалдёр ре-
гионы цёрёнуатон-ком-
муналон инфраструкту-
рёйы объектты дарддёры 
нывыладён хёстёгдёр 
рёстёг уёлёмхасён дих-
гонд ёрцёудзён 1,5 мил-
лиард сомы бёрц.
Уый тыххёй фехъусын 

кодта Уёрёсейы Хицауа-
ды пресс-службё.

«2025 азы кёронмё Цё-
гат Ирыстоны, Дагестан 
ёмё Мёхъёлы респуб-
ликёты энергетикё ёмё 
цёрёнуатон-коммуна-
лон хёдзарады объектты 
дарддёры райрёзты прог-
раммётё ёххёст кёны-

нён уёлёмхасён дихгонд 
ёрцёудзён 1, 5 миллиард 
сомы. Уый тыххёй хица-
уадон уынаффё ныридё-
гён фидаргонд ёрцыд», – 
загъд ис пресс-службёйы 
хъусынгёнинаджы.
Хицауады профилон де-

партаменты специалистты 
хатдзёгмё гёсгё, амынд 
фёрёзты фёрцы ахад-
гёдёр куыст цёудзён 
регионты цёрёнуатон-
коммуналон хёдзарады 
куыстуётты модерниза-
цийыл, коммуналон орга-
низациты исбонадон уаг-
ёвёрд бабёстон кёны-
ныл, энергетикон комп-
лексы объектты техни-
кон хъомыс бёрзонддёр 

кёныныл. Сёрмагондёй 
ёргом здёхт ёрцёудзён 
къабазён дёсны специ-
алисттё цёттё кёныны 
хъуыддагмё дёр.

«Уыимё, регионтё 
къёпхёнгай хизынц, эко-
номикон ёгъдауёй бындур 
кёмён ис, ахём тариф-
тём. Уыцы ёууёл хынц-
гёйё, федералон центр 
регионтён ёххуыс кёны, 
цёмёй фёлхасгёнджыты 
къух иуцасдёр фёрогдёр 
уа, цёмёй сыл фиддоны 
ёппёт бёрц уайтагъд ма 
‘руёз кёна», – йё ныхас-
мё бафтыдта Хицауады 
минёвар.

Нё уацхёссёг

 Цёстдард 

Медицинон лёггёдтё – 
цауд ёмвёзадыл

Мёздёджы районы прокуратурё, адёмы ёнё-
низдзинад хъахъхъёнынады тыххёй закъонёвё-
рынад ёххёст кёнынмё цёстдарды мадзёлттё 
аразгёйё, иуёй-иу аиппытё рабёрёг кодта районы 
Центрон рынчындоны куысты.
Афтё, рынчындоны поли-

клиникон хайады ёвёрд 
зынаргъ ёмё хъёугё 
техникон фёрёз – рент-
ген-маммограф дзёвгар 
рёстёг нё куыста. Уый 
аххосёй ёмбёлгё меди-
цинон раиртёстытё по-
ликлиникёйы сёххёст 
кёнынён фадат нё уыд. 
Уыимё, амынд медицинон 
техникё сцалцёг кёны-
нён кусёндоны разамынд 

хъёугё мадзёлттё нё 
сарёзта.
Уыцы ёууёл хынцгёйё, 

районы прокуратурё рын-
чындоны сёйраг дохты-
рён домён ратта, цёмёй 
бёрёггонд аиппытё иу-
варсгонд ёрцёуой.
Прокуророн цёстдарды 

мадзёлтты фёрцы амынд 
техникё цалцёггонд ёр-
цыд, граждёнты бартё 
хъёугё медицинон лёг-
гёдтё райсыны хъуыдда-
джы къахыргонд нал цё-
уынц.

РЦИ-Аланийы 
Прокуратурёйы 
пресс-службё 

 Фёзминаг хъуыддаг 

Бёстонёй базылдысты
Нё республикёйы Сёргълёууёг Сергей МЕНЯЙЛО ёрёджы 

куыд фёбёрёг кодта, афтёмёй цёрджытё хъаст кёнынц, уёлмёрд-
ты сыгъдёгдзинадмё каст кёй нё цёуы, уымёй. Районты хицауадён 
республикёйы Сёргълёууёг бахёс кодта уёлмёрдты сыгъдёгдзи-
надыл бакусын. Хъыгагён, ахём ёдзёллаг уавёры сты кёцыдёр 
уёлмёрдтё. Сыгъдёг ёфснайд бацёуёнтё, ёлыгвёрстё, ингёнтё 
ёрмёст аивдзинад не сты, фёлё, не ’хсён чи нал ис, уыдоны нёмт-
тё рохуаты нё уадзыны нысан.
Хъёуы цёрджыты цёсгом, сё 

хорздзинад йё уёлмёрдтыл дёр 
бёрёг вёййы. Заууат уавёрыл 
ёцёгёлон цёст куы ёрхёцы, 
уёд ём хорз ёнкъарёнтё ёмё 
хъуыдытё нё сёвзёры.
Рагон ирон хъёу Хъёдгёроны 

цёрджытём уыцы уайдзёфтё 
ёппындёр ницы бар дарынц. 
Уымён ёвдисён, хъёуысёрмё 
уёлмёрдмё куыд бёстонёй ба-
зылдысты, уый. Йё алывёрсты 
быру кёрёй-кёронмё ногёй 
ивд ёрцыд. Раздёры быру уыдис 
ныллёг, азтимё базёронд, хи 
хъарутёй йё ёхгёдтой, фёлё 
уёддёр стурвос нё урёдта, йё 
сёрты-иу мидёмё бахызтысты, 
ёмё уый уыд масты хос алкё-

мёндёр. Уавёрмё дарддёр 
афтё кёсён нал ис, уый ёмбар-
гёйё, цёрджытё сфёнд кодтой 
иумёйаг хъарутёй сё фыдёлты 
ёнусон бынатмё базилын. Ацы 
хорз хъёппёрис равдыста хъёд-
гёройнаг Зёнджиаты Тайму-
раз. Йемё иузёрдион уыдысты 
бирё адём. Ёрныхас кодтой, 
сё хёрдзтё банымадтой. Ёх-
хуысагур фёсидтысты се ’мзёх-
хон амалхъомтём, йё райгуырён 
хъёу, фыдёлты уазёг зёрдёйё 
чи уарзы, уыдонмё. Ёнё дызёр-
дыгёй хъёдгёройнёгты фарсмё 
балёууыд Къациты Сергей, ра-
дон хатт йе ’ххуысы хай бахаста. 
Дард Сыбыры цёрёг Цоколаты 
Валик фидар баст у Хъёдгёро-

нимё, уымёй зынаргъдёр ёмё 
уарзондёр зёхх ын нёй. Ам сты 
йё уарзон хистёрты ингёнтё 
дёр. Хъуыддагёй, зонындзинёд-
тёй ёххуыс кодта ацы хъуыдда-
джы Дзидаханты Хасан, хъёдгё-
ройнаг лёппу, ныртёккё цёры 
Дзёуджыхъёуы.
Куыд уынём, афтёмёй хорз 

ёмё хъёугё хъуыддаджы бацар-
хайынён цёлхдуртё не сты мин-
гай километртё.

– Хъуамё иууылдёр, нё фы-
дёлты рухс ном хъуыды кён-
гёйё, архайём се ’нусон бынат 
сын саив кёныныл. Уый алкёй 
зёрдёмё дёр фёцёудзён, ёв-
дисён у адёмы культурё, цард-
мё ахастдзинад.
Хурыскёсёнёй хуссарёрдём 

фарс, аргъуанёй уёлёмё хайы 
хистёртёй, сё зынаргъ адёмёй 
чи нал ис, уыдон ацы уёлмёрд-
ты сты. Сфёнд кодтам ёфсё-
нёй быру скёнын. Бирё адём 
баххуыс кодтой. Цыппар мёйы, 
уыцы тёвд бонты, райсомёй-
изёрмё чи бакуыста, уыдонён сё 

цёрёнбон бирё. Дзёвгар рёс-
тёг фидар чи лёудзён, уыцы 
быру саразын къухы бафтыд рё-
дау нёртон лёг Къациты Солё-
маны фырт Сергейы ёххуысёй. 
Йе ‘ххуысы хай бакодта Цокола-
ты Хъанымёты фырт Валик. 
Арфёйы ныхёсты аккаг у Дзида-
ханты Таймуразы фырт Хасан. 
Алы хъуыддаджы дёр кёронмё 
немё иузёрдион уыд, алывёр-
сыг ёххуыс кодта нё хъёуыхицау 
Огъуаты Михал. Уёлдай буз-
ныг районы администрацийён се 
’ххуысы тыххёй.
Алкёй бинонтё дёр Хуыцауы 

фёдзёхст уёнт. Нё хъару, нё 
тыхтё арфёйаг хъуыддёгты куыд 
хардз кёнём, Дунескёнёг ахём 
арфё ракёнёд. Чи бацархайдта, 
уыдонён – зёрдиаг бузныг, – 
зёгъы Зёнджиаты Таймураз.
Хъёдгёройнёгты хорз хъуыд-

даг фёзминаг уёд иннё хъёу-
тён дёр.

ГУГКАТЫ Жаннё

Фыссынц «Рёстдзинад»-мё

Цард ахём 
хистёртёй фидауы

Адёймагён номгёнёг йё цёргё азты нымёц не сты, кёнё йё бёрзондкъёлёт-
джын бандоныл бадыны бынат. Ном ын кёнынц йё царды рёсугъд фёндёгтё – 
адёмы ‘хсён уарзонёй цёрын, царды ёгъдёуттё сёрбёрзондёй ёххёст кёнын, 
хёларзёрдё ёмё цёстуарзон уёвын. Йё рацыд, йе сныхасёй кёстёртён йёхи 
фёзминагёй чи февдисы, уыдон.
Ахём фёзминаг хистёрёй Стыр 

Хуыцау схорзёхджын кодта нё сыхы 
цёрджыты. Уый у нё разагъды хистёр 
Хуыбецты Жорик. Чи радзурдзён йёхи-
цёй рёсугъддёр ёмё бёстондёр зиа-
ны уёлхъус. Хуыздёр арфёйы ныхёстё 
чи ссардзён ёрцёуёг ёмё фыдёбон-

гёнёг адёмён. Нё дзы ферох уыдзён, 
зианён йё цёргёйё чи балёггад кодта, 
уыдонён дёр адёмы ‘хсён арфё ракё-
нын. Абон фехъусён вёййы, ацы, ёмё 
ма ноджы цины ёмё зианы фынгтём 
ёгъдау раттынмё ёххуырсгё хистёрты 
кёй ёрбахонынц. Бирё хабёрттё ёр-
цёуы нё сыхы, ёмё Жорик кёддёрид-
дёр ёнёзивёгёй сёххёст кёны ёгъ-
дёуттё.
Нё сыхы бирё ёрыгон лёппутё ис, 

кёцытё бирё уарзынц нё ирон ёгъ-
дёуттё. Арёх бахатынц Жорикмё, иу 
кёнё иннё ёгъдау куыд рёсугъддёр 
скёнён ис, зёгъгё. Тынг ёхсызгон ын 
вёййы, кёстёртё ахём цымыдис кёй 
сты не ’гъдёуттём, ёмё сын зёрдиагёй 
бамбарын кёны ёппёт дёр.
Жорик бирё азты фёкуыста завод 

«Топаз»-ы хрусталы цехы сёргълёу-
уёгёй. Чи бацамондзён дыккаг ахём 
сёргълёууёджы, йё ном бирё азтё 
рацёугёйё дёр табуйагёй кёмён мы-
сынц. Йё дёлбаргонд кусёг адём дзы 
кёддёриддёр уыдысты бузныг ёмё 
сёрбёрзонд. Дёсгай азтё рацыди, за-
вод йё куыстёй куы ‘рлёууыд, уёдёй 
абонмё, фёлё нём ныры онг дёр 

хъуысынц заводы уёды кусджыты арфё-
тё Жорикён. Йёхи цехы кусджытё та 
дисгёнгё ёрымысынц, уал азы йын йё 
уайдзёф, йе ’фхёрён ныхас кёй ничи 
фехъуыста. Ахём куыстуаты-иу ёнё га-
лиу архайд акёнгё кём уыдысты, ёмё-
иу йё цёст кёд исты ацахста, уёд, 
дам-иу йёхёдёг фефсёрмы ёмё йёхи 
иннёрдём фёзылдта. Уый йын уыди 
ёмбарынгёнён фёрёз. Никуы баф-
хёрдта, никуы бауайдзёф кодта, никуы 
бацыди кусёджы зёрдёхудты. Йё амал 
куыд уыди, афтё архайдта заводы иннё 
фёллойгёнджыты зёрдётё дёр бал-
хёныныл йё цехы рауагъд продукцийё. 
Уёдё йём-иу исчи куысты бынат агурёг 
куы бахатыд, уёд-иу ёй ёнё дзуаппёй 
никуы рарвыста. Йёхи цехмё-иу фадат 
куы нё амыдта, уёддёр ын-иу ёндёр 
ран бынат ссардта. Уымён ын абоны онг 
дёр стыр салёмттё рёсугъд арфётимё 
ёрвитынц заводы уёды кусджытё. Рох 
ёй нё кёнынц. Хъыгагён, цард гёххёт-
тыл анывгёнёгау нёу. Вёййы дзы хур 
райдзаст бонтё дёр ёмё ёнтъыснёг 
бонтё дёр. Хъысмёт та ёгъатыр у, фё-
зёгъынц, ёвзёр – хорз не ’взаргёйё 
тёрхон кёны. Жорик бавзёрста хъыс-
мёты уёззау цёфтё, фёлё цардмё йё 
зёрдё нё фёхъёбёр, адёмимё йё 
ахастдзинёдтё нё фёлёмёгъдёр сты. 
Йё уд фидар у хёлардзинад ёмё цёст-
уарзондзинадёй. Ам ын ёххуысгёнёг 
сты йё кёстёртё. Кёдёмдёриддёр 
ёй бацагурынц ёгъдауы фёдыл, уырдём 
ёнёзивёгёй фёраст вёййы.
Жорикыл кёд азтё сё уёз ёруагъ-

той, уёддёр йёхицён бар нё дётты 
рёстёг ёнё пайдайё ёрвитынён. Йё 
рёзгё бонтёй фёстёмё йё зёрдёмё 
арф райста хистёрты ныхёстё: «Зёхх 
– не схёссёг, нё дарёг». Фёлтёрд-
дзинад дёр ём ис ёмё уарзондзинад 
дёр, ныййарёг мадау нё йё хъарм ёмё 
бёркадёй чи рёвдауы, уыцы зёхмё. 
Ёрвылбон зёрдёрайгёйё фёцёуы йё 
цёхёрадонмё. Зилы дыргъбёлёстём, 
тауы ёмё ёрзайын кёны алыхуызон хал-
сартё. Цы бёркад сисы йё фыдёбонёй, 
уымёй та зёрдиаг хай бакёны хионтён, 
барёвдауы дзы йё сыхёгты дёр.
Дё къухвёллой, дё фыдёбоны бёркад 

ноджы фылдёр кёнёд – ахём арфётё 
райсы, йё бёркадёй кёй фёхайджын 
кёны, уыдонёй.
Нё кадджын хистёр Жорик! Бирё азты 

ма нын дзёбёхёй, ёнёнизёй фёцёр 
дё кёстёрты хорздзинёдтё уынгёйё!

ЦЁРУКЪАТЫ Азё,
ёхсёнадон 
уацхёссёг

 Регионалон проект 

Семинар – хицаудзинады 
оргёнты разамонджытён

Цёгат Ирыстоны дард-
дёр ёххёстгонд цёуы 
хицаудзинады ёххёст-
гёнёг оргёнты разамон-
джытё ёмё иннё спе-
циалисттён ахуырадон 
семинарты регионалон 
проект. 
Амынд проекты фёлгё-

ты радон ёмбырд арёзт 
ёрцыд Цёгат Кавказы 
хёххон-металлургон инс-
титуты фёзуаты. Семи-
нар бацёттё кодтой РЦИ-
Аланийы Ёрдзон фё-
рёзтё ёмё экологийы 
министрады специалист-
тё.
Институты конференц-

залмё ёрбамбырд сты 
алы республикон мини-
страдтё ёмё ведомствё-
ты минёвёрттё. Уыдонёй 
алкёмёндёр фадат уыд 
йё куысты фёлтёрддзи-
надёй ёмбырды архай-
джытён фёхай кёнынён, 
тыхстаг фарстатё рёгъмё 
рахёссын ёмё сё алыг 
кёныныл иумёйаг уынаф-
фёйё бацархайынён. 
Цёгат Ирыстоны ёр-

дзон фёрёзтё ёмё эко-
логийы министр Бёззаты 
Вадим сарёзта презента-
ци ведомствёйы архайды 
тыххёй. Министр куыд ра-

дзырдта, афтёмёй амынд 
республикон структурё 
бёрнон хёстё ёххёст 
кёны ёрдзон фёрёзтё 
хъахъхъёнын ёмё сё 
хёдзардзинёй пайда кё-
ныны хъуыддаджы. Ми-
нистрады бёрны ис фыц-
цаградон национ проект 
«Экологон фёрныгад»-ы 

уагёвёрдтыл куыст дёр. 
Ёмбырды архайджыты раз 
докладтимё раныхас код-
той министрады иннё ми-
нёвёрттё дёр…  
Ахём фембёлдтыты 

фёрцы хицаудзинады ор-
гёнты минёвёртты ’хсён 
ёмархайд, ёнёмёнг, 
ёнгомдёр кёны, раза-

монджытё ёмё иннё 
специалистты профессион 
дёсныдзинадыл дёр хорз-
ёрдём ахадынц ахём се-
минартё.
Ахуырадон проект 

«Управленческие практи-
ки органов исполнитель-
ной власти» ёххёстгонд 
цёуы Цёгат Ирыстоны 

Сёргълёууёг Сергей 
Меняйлойы уынаффёйё, 
комкоммё цёстдарёг 
та йём у РЦИ-Аланийы 
Сёргълёууёг ёмё Хи-
цауады Администра-
цийы разамонёг Гобеты 
Ибрагим.

Дмитрий АСТАХОВ

ГАПБАТЫ Алетё

 Ёмбисёндтё  

Ёмбарынад
Бамбарут, адёймаг 

ёппёты тынгдёр, йё алы-
варс чи ис, уыдоны кёй 
уыны, уыцы миниуджыты 
хицау йёхёдёг кёй у. 
Дыууё моладзаны хёх-

хон доны сёрты фёцёй-
хызтысты. Уыдонёй гыц-
цыл фалдёр лёууыд, доны 
иннё былгёронмё ба-
хизын кёй хъуыд, фёлё 
тёрсгё чи кодта, ахём 
тынг рёсугъд чызг. Уый ра-
куырдта моладзантёй, цё-
мёй йын баххуыс кёной. 
Сё иу ёй ёнёдзургёйё 
йе уёхсчытыл сбадын код-
та ёмё йё иннё был-
мё доны сёрты бахаста. 
Дыккаг тынг смёсты. Кёд 
дзургё ницы скодта, уёд-
дёр йёхимидёг цёхёртё 
калдта фыр мёстёй: «Нё 
динмё гёсгё хъуамё сыл-
гоймагыл ёмбёлгё дёр 
ма бакёнём, ай та йыл ёр-
мёст ёмбёлгё нё, фёлё 

ма йё йе уёхсчытыл дёр 
хаста!» Моладзандонмё 
куы бахёццё сты, уёдмё 
ёризёр. Ам фыццаг мо-
ладзан йе ‘мбалмё йёхи 
раздёхта ёмё загъта:

– Ёз хъуамё, цы ба-
кодтай, уый радзурон нё 
хистёрён (настоятель). 
Ды фёрёдыдтё, хъуамё 
афтё ма бакодтаис!
Дыккаг моладзан ёй дис-

гёнгё фёрсы:
– Цёуыл дзурыс? Цё-

мёй фёрёдыдтён?
– Ферох дё ис? – загъта 

фыццаг. – Ды де уёхсчы-
тыл хастай рёсугъд ёры-
гон сылгоймаджы.
Дыккаг моладзан бахудти 

ёмё йын дзуапп ратта:
– Ёз ёй доны иу был-

гёронёй иннёмё иу ми-
нутмё бахастон ёмё йё 
уайтагъд уым фёуагътон. 
Ды та ма йё ныр дёр хёс-
сыс?

Ёххуыс ёмё арфёйы тыххёй
Дард скёсёйнаг бёстёйы царди, адёмён зёр-

дёхёлар уынаффёйё чи ёххуыс кодта, ахём зёронд 
зонынджын. Уыцы адёймаг никёд никёмёй ракуырдта 
хардз, сыхёгтё йын арфё кодтой йе ‘ххуысы тыххёй. Чи-
иу ын ёхца ратта, чи – исты дзаума кёнё фёткъуытё, 
иутё-иу ын цъыхырытё ёрбахастой арт кёнынмё, иннё-
тё та-иу дон – суадонёй. Ёхца кёмё нё уыд, уыдонён 
дёр ёххуыс кодта, ёнё исты ракургёйё, ёмё йё уый 
тыххёй адём бирё уарзтой. Фёлё уыдис ахёмтё дёр, 
мёсты йём чи кодта, алкёмён ёмхуызон кёй ёххуыс 
кёны, уый тыххёй, ома, иутё йын хардз раттынц, иннё-
тё та – ёппындёр ницы.
Иухатт ём иу хъёздыг лёг ёрбацыд ёмё загъта:
– О, куырыхон зёронд, мах дём алы хатт зондджын уы-

наффё курёг ёрбацёуём, ёмё ёнё дзуаппёй никёд 
никёй рарвыстай, куыд – бонджынты, афтё – мёгуыр-
ты дёр. Зёгъ-ма, цёмён ёххуыс кёныс, ёппын дын чи 

ницы ратты, уыдонён? Мёнёй цёмён исыс, иннётёй 
та – нё?

– Дзуапп ма мын ратт, – загъта зёронд лёг, – ёз дё-
уёй исты ракуырдтон? Ёви мын бархийё раттай ёхца?

– О, – дзуапп ратта хъёздыг лёг. – Иу хатт дёр мё нё 
ракуырдтай хардз, ныууагътон-иу дын, мёхи куыд фён-
дыд, афтё.

– Иннётё дёр-иу мын раттой, сё къух куыд амыдта, 
афтё, йё дзыппытё афтид кёмён уыдысты, уыдон дёр.

– Ёз не ‘мбарын! – фёхъёр кодта хъёздыг лёг. – Йё 
дзыппы хуынкъ суари кёмён нёй, уый та хъуамё цы рат-
та?

– Ёнёмёнг! – дзуапп ратта зонынджын. – Уыцы 
адёймаг-иу мын бузныг загъта ёмё-иу мын Не Скё-
нёгёй ёнёниздзинад ракуырдта. Уый та хатгай дунейы 
хъёздыгдзинёдтёй бирё зынаргъдёр у. Ёнёниздзинад 
ёмё хорз ахаст ницавёр ёхцайё балхёнён ис.

 

 Уёлдёфы ад
Иухатт мё Ахуыргё-

нёг бафарста:
 – Уёлдёфы ад ёнкъа-

рыс?
Ёз хъёды уёлдёф су-

лёфыдтён ёмё къорд 
тёфы ранымадтон. 

– О, де смудёнтё хорз 
кусынц. Фёлё ады тых-
хёй та цы зёгъдзынё?
Ёз куыдзау ме ‘взаг 

цалдёр хатты раластон, 
фёлё ницы банкъардтон.

– Хорз, – Ахуыргё-
нёг йё мидбылты бахудт 
ёмё, фёстёты мём 
ёрбагёпгёнгёйё, мё 
дзых ёмё мё фындз йё 
къухтёй нылхъывта. Ёз 
бамбёрстон, йё ныхмё 
фёлёууын мё бон кёй 
нёу, фёлё цард зынаргъ 
у, ёмё иу минуты фёстё 

мё къёхтё ёмё къухтё 
тилын, тёлфын байдыд-
тон. Уёд мё Ахуыргёнёг 
суёгъд кодта, ёмё ёз мё 
риуы дзаг сулёфыдтён. 

– Цард… Царды ад, – 
мёхимё куы ‘рцыдтён, 
уёд загътон.

– Иттёг раст. Уыцы ад 
хъуамё алкёддёр ён-
къарай. Уыцы ад ис доны, 
хёлцы ёмё ма бирё ал-
цёмыты. Сёйраг ад кём 
нёй, уый ма хёр. Йё уд 
мард кёмён у, уыимё 
ма ныхас кён. Царды нуа-
зёнёй ёхсызгонёй нуаз, 
фёлё тагъд ма кён – йё 
рёстёгёй йё тагъддёр 
сафтид кёндзынё, кёнё 
та дын бынтондёр акёл-
дзён…

 Бакёс, базон  

Доны бёрц
Планетё Зёххы цас 

дон ис?
Зёххы гидросферё-

йы иумёйаг уёз у 1,54 
квинтиллион (миллиард 
миллиарды) тоннёйы. 
Зёххы фурдтёй, ден-
джызтё, цёугёдёттё, 
цадтё ёмё цъымара-
тёй ёппёт дон иумё-
йагёй куы ёрёмбырд 
кёнём, уёд рауаид, 1400 километры бёрц кёй 
диаметр у, ахём «ёртах».

«Уый хорз у» 
 Иу африкёйаг къаролён 

уыд, иумё кёимё сырёзыд, ахём 
хёстёг хёлар. Уыцы ёмбал, йё 
царды цыфёнды уавёры тыххёй 
дёр – хъёлдзёг ёви ёрхёндёг – 
алкёддёр дзырдта: «Уый хорз у!»
Иухатт къарол уыдис цуаны. 

Ёмбал-иу ын бацёттё кодта ёмё 
сивтыгъта йё топпытё. Ёвёццё-
гён, цыдёр рёдыд ёруагъта, топ-
пытёй иу цёттё кёнгёйё. Къарол 
йе ‘мбалы къухёй уыцы топп райста, 
фехста дзы, ёмё йё хистёр ён-
гуылдз ахауд.
Уавёрыл лёмбынёг асагъёс кён-

гёйё та ёмбал загъта: «Уый хорз у!» 
Къарол дзупп ратта: «Нё, уый хорз 
нёу!» ёмё йё ахёстонмё арвыста.
Рацыдис иу афёдз, къарол та цуан 

кодта, йёхимё гёсгё, ёдас ран. 
Фёлё йё каннибалтё (адёймаджы 
фыд чи хёры, ахём знём) уацары 
райстой ёмё йё сё хъёумё ёр-
бакодтой. Йё къухтё йын сбастой, 
сугтё ёрбахастой, цёджындз сын 
сё астёу ныссагътой ёмё йыл 
къаролы бабастой. Хёстёгдёр куы 
бацыдысты арт бандзарынмё, уёд 
бафиппайдтой, сё амёттаджы къу-
хыл хистёр ёнгуылдз кёй нёй. Сё 
мёнгуырнындзинадмё гёсгё уыцы 
знём никёд хордта, йё буары исты 
хъёндзинад кёмён уыдис, ахём 

адёймаг. Райхёлдтой къаролы ёмё 
йё суёгъд кодтой.
Сёхимё куы ‘рбацыд, уёд йё 

зёрдыл ёрлёууыд, йе ‘нгуылдз куы 
ахауд, уыцы цау, фёсмон ём ёр-
цыд, йе ‘рдхорды кёй бафхёрдта, 
уый тыххёй. Уыцы сахат ахёстонмё 
бацыд, цёмёй йемё аныхас кёна.

– Ды раст уыдтё, – загъта йе ‘мба-
лён, – ёнё ёнгуылдзёй кёй баз-
задтён, уый хорз уыди.
Ёмё къарол радзырдта, цы йыл 

ёрцыди, уыцы хабар.

– Тынг фёсмон кёнын, ахёстоны 
дё кёй сбадын кодтон, уый тыххёй, 
мёны ‘рдыгёй уый тынг ёвзёр ми 
уыдис.

– Нё, – загъта йе ‘мбал, – уый 
хорз у!

– Цытё дзурыс? Ахёстоны мё хё-
лары ёнёхъён аз кёй сбадын код-
тон, уый куыд хорз у?

– Ёз ахёстоны куы нё бадтаин, 
уёд хъуамё демё уыдаин.

 Диссаг куыд нё у! 

Тёрхонгёнёджы сбадын кодта
Афроамерикаг Айзек Райты ёмбёлы схонын XXI 

ёнусы граф Монте-Кристо – йё царды историйыл 
систой киноныв-сериал «За жизнь» (2020). Ёрыгон 
лёппу, Сомерсеты цёрёг, бирё уарзта хъёлдзёг 
хъазтизёртё, фёндыд ёй музыкалон продюсер суё-
вын. Ацы индустрийы ветерантё йын «зонд» бацамыд-
той – цёмёй дё хъуыддаг фёрёстмё уа, уый тыххёй 
арт-ёхсёнады минёвёртты сцымыдис кёнын хъёуы, 
тобёгонд буаргъёдтё, ома наркотиктё балхёнгёйё.

Дарддёр ёрцыд ёнахуыр цау – товар дёр ём, мёгуы-
рёг, нёма бавдыстой, афтё пъёлицёйёгтё бынат ёр-
хъулайы райстой ёмё Райтёй ёваст наркокартелы ра-
замонёг ацарёзтой. Йё сёрён ницы зонёг Айзек Райт 
бахауд ахёстонмё, ёмё йын тагъд-тагъд рахастой йё 
царды кёронмё къалатийы фёбадыны тёрхон.

30-аздзыд лёппу, кёй зёгъын ёй хъёуы, йё рёдыд 
бамбёрста, фёлё йё тёрхонимё разы нё уыд, уёл-
дайдёр та ма йё ёнёзакъон наркокартелы сёрбос кёй 
рахуыдтой, уый йё бынтон амардта. Айзек Райт ём-
бёрста, хъуыддаг гуырысхойаг кёй у, ёмё, йемё ка-
мерёйы чи бадт, уыдоны дёр арафёрс-бафёрс кодта. 
Куыд рабёрёг, афтёмёй уыдонёй дёр цалдёры уыцы 
схемёйё ёрцахстой.
Райт сфёнд кодта, ныр ын бирё рёстёг кёй уыд, 

уымё гёсгё юридикон лыстёгдзинёдтё сахуыр кёнын. 
Йе ‘ппёт уёгъд рёстёг ёрвыста ахёстоны библиоте-
кёйы, ахуыр кодта закъонёвёрынад. Цыбыр рёстёг-
мё рёдыдтытё раиртёста ахстытёй иуы хъуыддаджы. 
Феххуыс ын кодта апелляци саразынмё, ёмё йын йё 
хъуыддагмё ногёй ёркастысты, афтёмёй уыцы лёппу-
йён йё ахёстоны фёбадыны ёмгъуыд дзёвгар фё-
къаддёр кодтой. Хабар уайтагъд дардыл айхъуыст. Райт 
йёхицён авторитет бакуыста ёмё сфёнд кодта но-
джыдёр ма искёмёнты феххуыс кёнын, стёй уёд йёхи 
хъуыддагмё рахизын. Ныр та ёркаст, йёхи халдих 
фыдракёнды тыххёй кёй азымджын кодтой, уыцы адёй-
маджы хъуыддагмё. Цёвиттон, 1989 азы Нью-Джерсийы 
райстой тынг карз закъон фыдракёндтё аразёг къордты 
ныхмё, фёлё дзы бёлвырдгонд нё уыд, «фыдракёнд-
тё аразёг къордыл» нымад цы уыд, уый. 1994 азы ацыд 
процесс «Штат Нью-Джерси – Александры ныхмё», ёмё 
дзы, нырмё чи нёма уыд, ахём цау ёрцыд – адвокат дзы 
уыд ахст адёймаг Айзек Райт. 
Айзекён йёхицён дёр йё царды кёронмё фёба-

дыны ёмгъуыд баивтой, фёлё ма тёрхоныскъуыды цы 
10 пункты уыдис, уыдон ын амыдтой 70 азы. Фёлё ныр 
Райтён бауромён нал уыд – йёхи хъуыддаг лёмбынёг 
сахуыр кёнгёйё, рабёрёг, пъёлицёйёгтё хёдзармё 
куы бабырстой, уёд ёй ёнё ордерёй кёй басгёрстой, 
сгарыны тыххёй документ та фыст кёй ёрцыд уыцы ца-
уёй иу бон фёстёдёр. Уёд Айзек ёрёмбырд кодта 
уыцы статьяйё азымджынгонд ахстыты, бафарста дзы 
алкёй дёр ёмё ссардта хъуыддаджы ёруагъд рёдыд-
тытё. Афтёмёй 1996 азы ноябры сё къухы бафтыд, цё-
мёй сын сё хъуыддёгтём ногёй ёркёсой.
Детективон пъёлицёйы раздёры хицау Джеймс Ду-

ганмё тёрхондонмё фёсидтысты, уымён ёмё Рай-
ты уый ёрцахста. Бафарстой йё, кёйдёр хёдтулгёйы 
ёнёзакъонёй сусёгёй хъусён аппарат цёмё сёвёрд-
тай, зёгъгё, ёмё йё фыддзинёдтыл басаст. Цытё 
радзырдта, уыдон стыр дисы бафтыдтой залы бадджы-
ты. Куыд рабёрёг, афтёмёй хъуыддаг фальсификаци-
гонд ёрцыд зылды прокурор Сомерсет Николас Бисселы 
бардзырдмё гёсгё. Прокурор йёхёдёг та хъалонтё нё 
фыста, коррупци ёмё дёвдтыты аххосджын разынд. Йё 
митё йын хорз зыдта тёрхонгёнёг Майкл Имбриани, 
фёлё сё нё хъёр кодта. Афтёмёй Дуганы суёгъд код-
той, слестён кёй феххуыс кодта, уый тыххёй, миздахён 
(залог) бафидгёйё, Имбрианийы ахёстонмё бакодтой, 
Биссел та, тёрхонмё нал фенхъёлмё кёсгёйё, йёхи 
фехста.
Айзек Райтён ёрмёст аххосджынты бафхёрын нё 

бантыст, фёлё йё кой дёрдтыл айхъуыст, разагъды 
лёг дзы рауад. Куы суёгъд, уёд ахуыр кёнынмё бацыд 
Сент-Томасы университеты юридикон факультетмё ёмё 
йё иттёг хорз бёрёггёнёнтимё каст фёци 2007 азы. 
Нёлгоймаг абон дёр тох кёны уёлдёр хицауады ‘хсён 
коррупцийы ныхмё ёмё арёх вёййы адвокат, йё лёг-
гёдтён ёхца бафидын йё бон кёмён нёу, ахём царды 
уёззау уавёры бахауёг адёймёгтён.

 Ахудынён 

Хъёбуз ёви 
хъёдындзы мур?..
Советон дуджы, чи 

цыфёнды дзурёд, ёхсё-
надон хёлцы хъуыддагмё 
паддзахад йе ’ргом тынг 
здёхта. Хёрёндёттём-
иу ёваст къамис фёзын-
дис ёмё-иу продуктты 
хёрзхъёддзинад сбё-
рёг кодта. Дё фыдгул 
ёмё, цас ёмбёлы, уы-
мёй къаддёр бахардз 
кодтой хёринаггёнджы-
тё нёлхё, зети, царв, 
ёхсырысёртё ёмё 
афтё дарддёр, уёд-иу 
додой йё къона хёрён-
доны хицауён – кёнё-иу 
йё хъарм «дзаджджын» 
бынатёй фёхауд, кёнё 
та-иу къамисы уёнгты сё 
хёдзёрттём дзёкъул-мёкъулёй арвыста, афтёмёй-иу 
йё рёдыд тугёй цёхсадта.
Иу рёстёг Ахъберд дёр цыдёр чысыл кафейы шеф-

пъовырёй акуыста. Ёмё йё дынджыр дёр кём хъуы-
дис, кёд ёмё дзы йё бинонты дардта, царв ёмё мыды 
’вдылдысты. Фёлё Хуыцау ныддёлё-уёлё кодта, ёмё 
йыл чидёр хъаст бахаста, афтё ’мё, дам, афтё, давы, 
ёнцъулы, хёрёндонмё чи бацёуы, уыдоны царм ёна-
уёрдонёй стигъы, чи нал фёбёззы, ахём продукттёй 
хёринёгтё аразы. Ёмё дын иу боны сёр ёнёнхъё-
лёджы къамис йё сёргъы куы ’рбалёууид. Ахъбердён 
уёдмё йё хёринаг конд уыдис, уыимё та «ацёргё» 
продукттёй ёнауёрдонёй спайда кодта. Гёнён ын нал 
уыдис, ёмё дзы къамисы уёнгты раз тёбёгъы ёрё-
вёрдта. Уыдон ёй уидгуытёй фёйлауынц, смудынц ём, 
йё хёрзхъёддзинад ын ёвзарынц... Уёдмё дын сё иу 
ёваст куы фётъёлланг ласид:

– Кёд ма исты зонын ёмё мё мё цёстытё нё 
сайынц, уёд дёлё уый хъёбыза у!
Ахъбердён йё быны зёхх фенкъуысти, фёлё ма фё-

царёхст, цырд февнёлдта, хъёрмхуыппёй хъёбыза уи-
дыджы бырынкъёй фелвёста, йё дзыхы йё баппёрста, 
ёнёвгъау ёй ёрёууылдта ёмё йе ’нё хуынд уазджы-
тём дзуры:

– Уый хъёдындзы мур уыдис, фёлё хъёбуз (таракан) дёр 
цас диссаг у, дёлё Францы хёфсы зёнгтё куы хёрынц!

«Фёстагмё 
ныццёвы...»

Чырыстонхъёуы цардис зёронд ус, схонём ёй Гуы-
батё. Йё гуыппырсар фырттё дард кёдёмдёрты хуыз-
дёр цардагур фёлыгъдысты, ныууагътой йё ёвёгёсё-
гёй.
Сыхёгтёй, кёмён куыд йё бон уыд, афтё йын ёх-

хуыс кодтой. Йё хёдзары сёр сыхырна фестад, шиферы 
хуынчъытёй рухсытё калд, ёмё-иу уарынты рёстёг 
донласт фёци.
Куыддёр фёрёстёг кодта, афтё сыхы лёгтё ёрбам-

бырд сты, зиу ракодтой хёдзары сёр сцалцёг кёнынмё, 
куыст тёмёны бацыд. Гуыбатё бавдёлд ёмё зиууёт-
тён фынг сцёттё кодта. Раджы кёддёр, йё сёрыхицау 
куы фёзиан, уёд ма йём хистыты фёстё цы арахъхъ 
баззад, уый дёр нё бавгъау кодта. Фёскуыст фёллад 
лёгтё йё уёлхъус ёрбадтысты ёмё хёрынц, нуазынц. 
Фёйнё ’ртё цайцымёны куы анызтой, уёд кёрёдзи-
мё ёнёмбаргё ракёс-бакёс кёнынц, стёй усмё фё-
дзырдтой, ёмё йын сё иу, Адёбе, афтё:

– Уёллёгъи, Гуыбатё, ёнхъёлдён ёмё нын арахъхъы 
бёсты Урсдоны дон ёрёвёрдтай, ёппындёр сёры нё 
цёуы!

– Тыхсгё дёр ма ма кёнут, арахъхъ зёронд у, ёмё 
дём уымён афтё кёсы. Сёры ёрёгмё цёуы, фёлё 
дё фёстагмё ахём цёф ныккёндзён, ёмё хёдзармё 
хёссинаг фёуыдзынё, рёхджы де ’муд нал ёрцёудзы-
нё, – зёрдётё йын авёрдта хёдзары ‘фсин.
Лёгтё ницыуал загътой, бадты фёстё алчи йё хёдзар 

бацагуырдта. Уымёй цалдёр боны фёстё Адёбе зё-
ронд усыл амбёлд ёмё йём тёргайхуызёй дзуры:

– Дё хорзёхёй, Гуыбатё, уыцы арахъхъ мё кёд ныц-
цёвдзён?! Ёнёхъён къуыри тёрсгё-ризгёйё куы фё-
бадтён, уынгмё рацёуын дёр куы нал рауёндыдтён...

«Прокурор мём фёдзурдзён...»
Дыууё сыхаджы, Сёуджен ёмё Сахълёу, кёрёдзи-

мё знаджы цёстёй акастысты. Ёмё ма истёй тыххёй 
дёр куы уаид, фёлё цыдёр зёххы гёбазыл нё бафи-
дыдтой. Зёхх фыдёй-фыртмё дёр Ирыстоны зынаргъ 
уыдис, ёмё сё цёхёрадётты ’хсён цы арён ис, уый 
рахёсс-бахёсс кёнынц. Уёд ёй метр дарддёр сё иу 
бахёссы, уёд – иннё.
Хъаугъа фёмынёг вёййы иу рёстёг, стёй та йыл цыма 

дымгёйы уддзёф сёмбёлы, афтё ногёй ныггуыпп ласы. 
Кёрёдзийы мёрдтё хурмё сфёлдахынц дыууё лёджы, 
алы фыд какулатё ёмё фидистён кёрон нал вёййы. 
Суанг ма сё устытё ёмё сывёллёттё дёр уыцы ёнё-
кёрон быцёуы архайджытё систы. Ницыуал барынц, гыц-
цыл ёфсоны йеддёмё сё нё хъёуы, уайтагъд сё цъё-
хахст сыхыл айхъуысы.
Мёнё дуармё лёууынц Сёуджен ёмё Сахълёуы ус 

Залихан, цёуылдёр бёрзонд хъёлёсыуагёй дзурынц, 
сылгоймаг фёстагмё хъёрмё рахызт. Сёуджен ём – иу 
дзырд, Залихан – дёс, афтёмёй сыл сыхёгтё сабыргай 
ёрёмбырд сты ёмё сём циркмё кёсёгау кёсынц.
Ус хъаугъайы тымыгъы аргументтё нал ардта ёмё 

былысчъилтёгёнгё фидистём ахёццё:
– Мёлёты маркафа! Ныр цымё цёмёй хъал дё, цё-

мёй дё сины сёртыл хёцыс?!
Сёуджен театралон паузё райста, стёй сыхёгтыл йё 

цёст ахаста ёмё йём дзуры:
– Дёу сины сёртыл куы ’рхёцон, уёд мём прокурор 

фёдзурдзён!

Покраска ворот компрессором, 
не снимая ворот.

Тел.: 8-918-706-65-15 (Казбек).

Обслуживание колонок и котлов.
Тел.: 8-961-821-90-88.

Металлоизделия, 
двери, ворота, 

навесы из лексана, 
покраска ворот.

Тел.: 
8-928-928-88-24.

Цыппёрём хатт мыхуыры рацыд 
Цгъойты Хазбийы чиныг «Ирон цар-
ды ёгъдёуттё». Адём та йыл ёх-
сызгонёй сёмбёлдысты. Балхё-
нён ёй ис Мыхуыры хёдза-
ры дыккёгём уёладзыджы, йё 
аргъ – 500 сомы. Бадзурён ис Тая 
Доронинамё ахём телефонтёй: 
8-928-483-46-51; 25-92-72.

РЕКЛАМЁ, ХЪУСЫНГЁНИНЁГТЁ

Дзуаппытё 6 декабры мыхуыргонд дзырдбыдён
ФЁРСЫРДЁМ: 1. Бородино. 5. Ёртхутёг. 9. «Мастисёг». 12. Къабуска. 14. 

Анапё. 15. «Фарн». 16. Нана. 18. Материк. 21. Астёу. 22. Тохси. 23. Мё-
къуыл. 24. Хуылыдз. 26. Нахёт. 28. Мархо. 30. Гуысыра. 33. Каис. 37. Ёртё. 
38. Рындз.  39. Халагъуд. 40. Оренбург. 41. Мыстулёг. 42. Казанлык.
БЫНЫРДЁМ: 2. Рётён. 3. ...Диссаг. 4. Наган. 6. ...Ракёс. 7. Хъайла. 8. Та-

уён. 10. Ананас. 11. Даниэль. 13. Кёндыс. 17. «Зёрёмёг». 18. Малусёг. 19. 
Къуырма. 20. «Ногдзау». 25. Тёссонд. 27. Анкара. 29. ...Хистёр... 31. Аргъау. 
32. «Чепена». 34. Сиахс. 35. Урдтё. 36. Дзода. 37. Ёмбал.

ФЁРСЫРДЁМ: 7. 
Ёнёфсарм. 9. Материк. 
10. Горёт Германы. 11. 
Пълотничы кусён дзаума. 
13. Горёт Японы. 15. Ныв, 
фёлгонц. 18. Мёлдзы-
джыты цёрёнбынат. 20. 
Уёзёгтёласён фёрёз. 
22. Цёугёдон Белгоро-
ды облёсты. 23. Нымёц. 
24. Штат Индийы. 26. Ёх-
цайы бёрц. 29. Хёдтулгё 
машинёйы хай. 32. Кё-
ройнаг. 34. Тугхёстёг, 
хион. 35. Фидёрттёарёзт 
адёймаг. 36. Донкъубал 
АИШ-ы.
БЫНЫРДЁМ: 1. Цёрёг 

кём нёй, ахём бынат. 2. 
Маргъ. 3. Стыр. 4. Дыргъ-
тё ёфснайён бынат. 5. 
Цёугёдон Фёскавказы. 
6. Рагон дёргъы бёрц. 8. 
Хор. 9. Кёсыны чиныг рай-
дайён кълёстён. 12. Штат 
АИШ-ы. 14. ХПЁ-йы пад-
дзахёдтёй иу. 15. Зынд-
гонд англисаг фыссёг. 16. 
Кувёндон Ирыстоны. 17. 
Горёт Францы. 19. УФ-
йы республикётёй иуы 
сёйраг горёт. 21. Горёт 
Голландийы. 23. Ирон жур-
нал. 25. Зындгонд Советон 
композитор. 27. Хетёгкаты 
Къостайы ёмдзёвгё сы-
вёллёттён. 28. Азиаг пад-
дзахады сёйраг горёт. 30. 
Кусёг фос. 31. Урсаг, со-
йаг. 32. Европёйаг паддза-
хады ёхца. 33. Къуырийы 
бонтёй иу.

Дзырдбыд

 Номыры радхёссёг редактор — Хёмыцаты Морис.
  Дизайн: 1-аг фарсён – Халиты Изё;
              2-аг фарсён – Рубайты Нелли;
             3-аг ёмё 4-ём фёрстён — Гуыцмёзты Зёринё.
 Корректортё: 1-аг фарсён — Рёмонты Алинё; 
          2-аг фарсён — Дзоцъиты Тамарё;
          3-аг фарсён — Гаглойты Наташё;
                     4-ём фарсён — Кёлухты Фатимё. 

 Ивгъуыдмё бандзёвём 

Кёддёры хёрёндёттё 
Советон цардарёзт ма чи ёрёй-

йёфта, уыцы адёмёй абон дёр рох 
не сты, цы хёрёндёттём-иу цы-
дысты, уыдоны хойраг. Арёх сё 
ёрымысынц, дё алыварс куы 
байхъусай адёммё,  уёд.  Алкёй 
зёрдыл дёр ёрлёууынц советон 
котлеттё  ёмё картофы змёст.

Абон дёр нё республикёйы иуёй-
иу рётты фенён ис  ивгъуыд  дуджы 
хёрёндёттё, ёмё, кёд традицио-
ныл нымайынц сё хёринаджы ном-
хыгъд, уёддёр хицён кёнынц уёды 
замантёй. Дзёуджыхъёуы Минины 
номыл уынджы  34 бынатимё сове-

тон хёрёндон ёдзухдёр адёмёй 
дзаг у. Байгом 2011 азы. Горёты 
цёрджыты курдиатмё гёсгё Дзёу-
джыхъёуы администрацийы раза-
мынд бацархайдта муниципалон уни-
тарон куыстуаты агъуыст хёрёндон-
мё рацаразыныл. Йё байгом кёны-
ны фарста  уыцы рёстёг баст цыдис, 
нё бёстёйы алы регионты  хёрён-
дётты  ёнтыстджын фёлтёрддзи-
надимё, йё технологон проектыл 
та бакуыстой, сывёллётты хёлцады 
комбинат ёмё  мёскуыйаг фир-
мё «Русский проект»-ы специалист-
тё.  
Абон дёр  йё директор Хъёдохты 

Артур архайы, цёмёй сё равзёрст 
«маркё»-йы домёнтён дзуапп 
дёттой, ууыл. Хёрёндоны адми-
нистратор Томайты Надеждё куыд 
радзырдта, афтёмёй сём ис сёхи 
хёринаггёнён цехтё, хойраджы 
хуызтё та сты  алыхуызон.

– Цёттё кёнём скёсёйнаг, ирон 
ёмё уырыссаг  хёринёгтё. Ту-
ристтё нё республикёмё кёдёй 
сарёх сты, уёдёй  фёстёмё нём 
алы бон дёр цёуынц советон кот-
леттё саходынмё. Суанг адджинёг-
ты онг дёр кёнём нёхёдёг.  Тынг 
хорз хёринаггёнджытё ёмё нём 
кондитертё ис, нё куыст кёнём 
бёрнонёй, санитарон домёнтё ёх-

хёстгёнгёйё. Туристтёй уёлдай, 
ардём  сихор кёнынмё цёуынц  
Санитарон-эпидемиологион станцё 
ёмё Роспотребнадзоры  кусджытё, 
нёхи ирыстойнаг фёлхасгёнджытё. 
Хёрёндон кусы дёс азёй фылдёр 
ёмё ахсы аккаг бынат горёты ёх-
сёнадон бынётты ‘хсён, – дзырдта 
Томайты Надеждё. 
Сихорафон нёма уыд, фёлё хё-

рёндоны тёрхёджытё дзаг уыдыс-
ты алыхуызон хёринёгтё ёмё ад-
джинёгтёй. Кёддёры хуызён тё-
бёгъхёссён райс  ёмё дзы дё-
хёдёг ёрёвёр, цавёр хёринёгтё 
дё хъёуы, уыдон, ёмё кассёмё 
бацу. Федтон, бирётё хёринаг сё 
хёдзёрттём куыд ёлхёдтой, ахём 
вариант дёр. Уёдмё залмё ёр-
бахызтысты цалдёр туристы ёмё 
уайтагъд сёхицён фынгтё акодтой. 
Куы сё бафарстон, кёцёй сты, уёд 

мын афтё бакодтой, мах ёрцыдыс-
тём Ирыстонмё Свердловскы об-
лёстёй, ёз дён Михаил Квашнин, 
ме ‘мбал та – Сергей Филатов. 
Фыццаг хатт стём Дзёуджыхъё-

уы, ёмё нын бацамыдтой мёнё 
ацы хёрёндон дёр бабёрёг  кё-
нын. 
Советон хёрёндоны хуызён або-

ны хёринёгтён сё ад нал уыдзён, 
уымён ёмё уыцы заманты хомаг  
экологон ёгъдауёй  хуыздёр уыдис. 
Стур ёмё карчы  дзидзайы анти-
биотиктё нё уыд, нёлхё та сыгъ-
дёг ёхсыры сёртёй конд цыдис. 
Ивгъуыдмё бандзёвын кёй фён-
ды, уымён хорз фадат ис кёддёры 
рёстёджытём «абалц» кёнынён.

САУТЁТЫ Тамилё,
авторы ист къамтё 

 Бакёс, базон 

Ёппёты гыццылдёр, стырдёр, арёхдёр…
Специалисттё куыд сбёрёг 

кодтой, афтёмёй къуырисёры 
ёрцёуы 25 проценты фылдёр 
фёсонты цёфтё ёмё 33 про-
центы фылдёр – зёрдёйы рисы 
фётынг (приступ). 
Адёймаг йё ком куы февазы, уёд 

зёмбынёг бахёцы, йё алыварс чи 
вёййы, уыдоныл дёр. Наукон ёгъ-
дауёй цас раст у, уый бёрёг нёу, 
фёлё, иуёй-иу антропологтё куыд 
нымайынц, афтёмёй, искёмё гёс-
гё зёмбыны рефлекс махён баззад 
маймулитёй. Бёрёггонд куыд у, 
афтёмёй шимпанзетё тынг уар-
зынц кёрёдзийы фёзмын, сё ком 
ивазгёйё. Афтёмёй мах дёр нё 

сыхаджы бафёзмём, уый йё ком 
куы айвазы, уёд.
Маркетологтё куыд зёгъынц, 

афтёмёй макъаронтё хёлцы 
продуктты ‘хсён ахсынц дыккаг 
бынат картофы фёстё.
Дунеон Ёнёниздзинады Орга-

низаци (ВОЗ) куыд сбёрёг кодта, 
уымё гёсгё ёппёт низты 85 про-
центы адёмыл бахёцынц донёй. 
Ёрвылаз дунейы цёугёдёттём 
калд цёуы 450 миллиард кубометры 
бёрц бырёттё, фёлхёрттё ёмё 
промышленнон ёппарёнтё. Уымё 
гёсгё доны ис 13000 фылдёр 
ёнёниздзинадён зианхёссён эле-
менттё: алы 8 сикъунды дёр чъи-

зи доны аххосёй равзёрд низтёй 
амёлы иу сывёллон.
Куысты фёстаг сахат – ёппё-

ты гыццылдёр ахадгёдёр, ёп-
пёты ахадгёдёр та – куысты 
ёртыккаг сахат.
Адёймаг куы амёлы, уёд йё 

буары ёппёт процесстё дёр уай-
сахат ёрлёууынц, уыдонимё – йё 
дзыккутё ёмё ныхты рёзт дёр. 
Рёзгё цыма кёнынц, уый та уымён 
афтё фёзыны, ёмё йё амёлёты 
фёстё адёймаг бирё дон фесафы, 
йё буар хус кёны ёмё, цыма йё 
ныхтё ёмё сёры хил даргъдёр 
фесты, афтё фёзыны.

 Уыдис ахём рёстёг 

Фёивар кодта йёхи 
бинойнаджы дёр 

Мулло Нуриев ма абон ёгас куы уыдаид ёмё куы 
базыдтаид, йе ’мкусджытёй, пъагёттё чи дары, уыцы 
адёмёй иуёй-иутё сёхи куыд ёвзёр дарынц, куыд 
ёгад сты, алыхуызон анекдоттё сыл кёй мысынц, 
уёд, ёнёмёнг, зёрдёйы низ райстаид. 
Йё рёстёджы Мулло 

нымад уыдис ССР Цёди-
сы паддзахадон автоинс-
пекцийы тёккё хуыздёр 
кусёгыл, таурёгъты хуызы 
йын кодтой йё кой. Ёцёг, 
йёхи ныхёстём гёсгё, 
уадиссагёй ницы арёзта, 
йё хёстё ёххёст код-
та, закъон куыд амыдта, 
афтё, рёстдзинады бын-
дурыл. 
Мулло райгуырд 1936 

азы Таджикистаны. Йё 
фыццаг ном уыд Ермах-
мад, дыккаг ном – Мулло 
та йын  раттой, Хъуыра-
ны чиныджы сёргёндтё 
кёрёй-кёронмё куы са-
хуыр кодта ёмё йын уый 
фёстё сёрмагонд ёгъдау 
куы сёххёст кодтой, уёд. 
Фидёны инспекторы 

бинонтё хъал цард нё 
кодтой, сёхи дардтой, 
сё зёххы гёбазыл-иу цы 
тыллёг ёрёмбырд код-
той, уымёй. Уыд сём фос 
дёр. Мулло йё мадён 
ёххуыс кодта, сёрмагонд 
агрегатыл царв цёгъд-
гёйё. Уый ёнцон куыст 
нё уыди, фёлё лёппу 
фёрёзта, фёллад цы у, 
уый нё зыдта. Мулло уарз-
та алыхуызон машинётём 
кёсын, йё сёйраг бёл-
лиц уыди искуы хёдтулгё 
скъёрёгыл сахуыр кёнын. 
Скъолайы фёстё лёп-

пу ацыд ёфсады службё 
кёнынмё. Бахаудта кос-

модром Байконуры ёф-
сёддон хаймё, куыста 
шофырёй. Уым службёйы 
рёстёг федта бирё зынд-
гонд адёмы, суанг Вален-
тинё Терешковайы дёр. 
Службёйы фёстё Мул-

ло сыздёхт сёхимё, 
куыста бынёттон колхо-
зы шофырёй. Ёвёццё-
гён, уыцы дёсныйадыл 
йё зёрдё нал сивтаид, 
фёлё йё иуахёмы бын-
тон ницёй тыххёй бау-
рёдтой ёмё фёивар код-
той автоинспектортё. Уый 
тынг йё зёрдёмё нё 

фёцыд, ёмё йёхицён 
дзырд ратта, автоинспек-
тор кёй суыдзён ёмё 
ёнёхъён Цёдисы дёр 
уымёй рёстзёрдёдёр 

кусёг кёй нё уыдзён, 
уый тыххёй. 
Ёнцонтёй нё бафтыд 

уыцы нысан Муллойён йё 
къухы. Нё йё истой уыцы 
дёсныйадыл ахуыр кё-
нынмё, сёйрагдёр, асёй 
гыццыл кёй уыди, уымё 
гёсгё. Уёддёр йёхион 
атардта, сси автоинспек-
тор.
Цыбыр рёстёгмё Та-

джикистаны йё кой дёрд-
тыл айхъуыст – афтё хорз 
зыдта ёмё ёххёст код-
та йё хёстё. Зёгъём, 
хёдтулгё ма-иу ём дёр-
ддзёф уыди, афтёмёй 

йё Мулло рагацау зыдта 
– скъёрёг у нозтджын. 
Адём ыл дисёй мардысты. 
Ёнё аххосджын адёйма-
джы никуы баурёдта. 
Уёдё йын гёртамы кой 
скёнын дёр нё уёнды-
дысты – аххосджын дё – 
уёд дзуапп дётт! Стёй 
йём нымады дёр нё уыд 
– цыфёнды стыр хицау 
дёр у, закъон иу у алкё-
мён дёр. Суанг иу хатт 
йё бинойнагён дёр ивар 
рафыста, фёндагыл цёх-
гёрмё амынд бынаты кёй 
нё бахызт, уый тыххёй. 
Мулло Нуриевмё сёр-

магондёй фенынмё цы-
дысты суанг ёндёр район-
тёй дёр. Уёлдай дисы та 
сё ёфтыдтой йё рихитё 
– ёнёхъён Таджикистаны 
сё дёнцёгён дардтой. 

1991 азы Советон Цё-
дис фехёлд. Муллойён 
дзёвгар зындёр фёци йё 
куысты хёстё ёххёст 
кёнын. Бирётё йём уы-
дысты мёсты, раздёр 
азты сё закъоны бын-
дурыл кёй бафхёрдта, 
уый тыххёй. Иу сёр-
дыгон бон 1992 азы йё 
куыстёй нал ёрбаздёхт. 
Дыккаг бон ёй ссардтой 
кёмдёр горётмё хёс-
тёг хъёдрёбын – чидёр 
ёй фехста, йё маст дзы 
райста. 
Афтё ахицён йё цард 

рёстзёрдё, фидар ёгъ-
дау ёмё фёткыл хёст 
Муллойён. Абон дёр ёй 
нё рох кёнынц йе ’мбёлт-
тё, йе ’мкусджытё, йё 
хорз зонгётё.

russian7.ru 

 Номарён 

Уыдтё нын фёзминаг хистёр...
Ёнё мёлён нёй зёххон 

адёймагён. Бабу Риммё, махён 
ды ёнустём уыдзынё удёгас. Ныу-
уагътай дё фёстё хотё ёмё ёф-
сымёрты, бинонты.  Уыдтё нын 
фёзминаг: хистёртён – коммё-
гёс, кёстёртён – ёцёг зёрдё-
хёлар ёмбал. Зёххон адёймаг 
дём каст Хуыцауы ёмбёрц, царды 
хёзнатёй хуыздёрыл адёймагдзи-
над  ёмё рёстдзинад. Уыдон цар-
ды фёндёгтыл уыдысты дё цырагъ. 
Рухс зёрдёйы ахастимё нымдгён-
гёйё, ёххёст кодтай ахуыргёнё-
джы размё ёвёрд хёстё. 
Риммё ёнёкёрон бирё уарз-

та йё куыст, уымён ёмё рёзгё 
фёлтёримё баст уыди зёрдёйы 
тёгтёй. Стыр ёргом здёхта цар-
ды уагёвёрдмё, ныййарджыты ко-
митеты уёнгтимё кёрёдзийы хорз 
ёмбёрстой. Фёстёзад ахуырдзау-
тён уёлёмхасён уроктё лёвёрд-

та. Риммё Гамураты чызг райгуырд 
Мёздёджы 1947 азы. Каст фёци 
педагогон училищё ёмё универ-
ситет. Тёхуды, куыд уарзтай цард! 
Стыр Хуыцауён бузныг, ахём лёвар 
нын уыд ёрмёстдёр дёхицёй. Рух-
саг у. Цардаудён кён.

Хёстёджытё 
ёмё хиуётты номёй 

МУЗАТЫ Хетёг

Самты бинонтё бузныг зё-
гъынц хёстёджытё ёмё хиуёт-
тён, сыхбёстё ёмё ёрцё-
уёг адёмён, Риммёйы зиа-
ны бон сё фарсмё чи ‘рбалёу-
уыд ёмё сын сё рис чи фёрог-
дёр кодта, уыдонён, ёмё хъусын 
кёнынц, йё дыууиссёдзём боны 
кёнд кёй уыдзён 16 декабры, 
Дзёуджыхъёуы, Братьев Щуки-
ных уынджы 61-ём хёдзары.

ТОМАЙТЫ Надеждё

